
Inngangur

„Mannkynið þarf á komandi öld að þreyta örlagaglímu við aðsteðjandi vistkreppu. Barátta almennings og þjóða um andrými, auðlindir og rétt til mannsæmandi lífs getur orðið afar hörð. Því fyrr sem leitað er farsælla lausna og tekið á aðsteðjandi vá, þeim mun meiri líkur eru á bærilegri niðurstöðu. Upplýst lýðræðissamfélag með jöfnuði meðal einstaklinga og þjóða er forsenda þeirrar sjálfbæru þróunar sem keppa þarf að og fjölbreytni jafnt í lífheimi sem mannheimi besta vegarnestið inn í framtíðina.”

Hér er vitnað í Málefnahandbók Vinstrihreyfingarinnar - græns framboðs. Í málsgreininni kemur fram mikilvægur rökstuðningur fyrir því að umhverfismál eru einn máttarstólpanna í stefnu flokksins. Markmið flokksins frá upphafi hefur verið að tryggja að umhverfissjónarmið verði höfð í fyrirrúmi í umfjöllun um alla málaflokka og málefnahandbók hans hefst á kafla um áherslur og markmið í umhverfismálum. Þetta hefur þingflokkur VG haft að leiðarljósi í öllum tillöguflutningi á Alþingi. Auk þess að lyfta sérstaklega sjónarmiðum um vernd umhverfis og náttúru og samþætta þau viðhorf í öllum málaflokkum hafa verið lögð fram fjölmörg þingmál sem tengjast umhverfi og náttúru. Flokkurinn og kjördæmisfélögin hafa staðið fyrir fundum og ráðstefnum þar sem umhverfismál hafa verið til umfjöllunar og sérstök rækt hefur verið lögð við að tengja sjónarmið umhvefisverndar byggðastefnu, uppbyggingu og þróun atvinnuvega í landinu. Minna má á fundaröð þar sem fjallað var um "græna framtíð" í atvinnuþróun og aðra þar sem bent var á aðrar leiðir en stóriðju til uppbyggingar atvinnumöguleika á Austurlandi, tillögur þingflokksins um stjórnun fiskveiða sem hafa byggða-, umhverfis- og verndarsjónarmið að leiðarljósi. Markvisst hefur verið leitast við að auka þekkingu og skerpa viðhorf þeirra sem telja mikilvægt að snúa við þeirri þróun sem veldur vistkreppunni í heiminum. Hún er til komin af manna völdum og lausn hennar því í mannlegu valdi.

Eitt þeirra verkefna sem unnið hefur verið að á vegum flokksins á kjörtímabilinu 1999-2001 er frekari úrvinnsla á ýmsum þáttum sem fjallað er um í málefnahandbókinni. Þegar umhverfisráðherra lagði fram drög að stefnumörkun um sjálfbæra þróun á nýrri öld á umhverfisþingi í janúar 2001 þótti sjálfsagt að bregðast við óskum um viðbrögð. Sjálfbær þróun er lykilhugtak í starfi og markmiðum Vinstrihreyfingarinnar – græns framboðs og því vildi hreyfingin leggja sitt af mörkum til stefnumörkunarinnar. Á flokksráðsfundi vorið 2001 var starfshópi falið að setja fram athugasemdir og tillögur VG við stefnumörkunina..

Framlag starfshópsins liggur fyrir í þessu hefti sem flokkurinn vonast til að geti orðið gagnlegt vegarnesti þeim sem láta sig varða sambúð manns og náttúru. Hér er lýst langtímamarkmiðum sem Vinstrihreyfingin - grænt framboð telur mikilvægt að stefnt sé að - og hér er einnig að finna skilgreiningu á mikilvægustu skammtímamarkmiðunum. Á eftir markmiðssetningunni í hverjum kafla er stutt lýsing á fyrstu skrefunum sem taka þarf til að hrinda markmiðunum í framkvæmd.

Vinstrihreyfingin - grænt framboð þakkar öllum þeim sem komið hafa að þessu verki, fulltrúunum í starfshópi flokksráðsins, áhugasömum félögum, fjölda sérfræðinga og annarra sem lagt hafa þessu verkefni lið. 

Anna Guðrún Þórhallsdóttir

formaður starfshópsins
Orkustefna - orkunýting

Vinstrihreyfingin - grænt framboð styður sjálfbæra orkustefnu og leggst gegn stóriðju og stórvirkjunum í þágu mengandi iðnaðar. Mikilvægt er að tryggja að orka frá endurnýjanlegum orkugjöfum leysi stig af stigi innflutta orku af hólmi jafnhliða því sem dregið er úr orkusóun og losun gróðurhúsalofttegunda. Í mörgum tilvikum geta smávirkjanir til staðbundinna nota verið vænlegur kostur. 


Mikilvægt er einnig að ríkulegt tillit sé tekið til náttúruverndar og umhverfis við áætlanir og ákvarðanir um nýtingu vatnsafls og jarðvarma. Lögð er megináhersla á að ekki verði farið út í frekari virkjanir áður en fyrstu niðurstöður Rammaáætlunar liggja fyrir og allar nýjar virkjanahugmyndir á að setja undir Rammaáætlun.Tryggja þarf verndun hálendisins með heildstæðu skipulagi og stofnun stórra þjóðgarða og friðlanda. Gildi óbyggðanna, öræfa og jökla, fyrir verndun ferskvatns verður að meta að verðleikum.

Langtímamarkmið  
· Að fullnægja þörfum þjóðarinnar fyrir orku með sjálfbærum innlendum orkugjöfum án þess að náttúra landsins og umhverfi bíði af því óafturkræfan skaða. 

· Að komið verði í veg fyrir orkusóun og að orkuverð verði jafnan innan skilgreindra marka. 

· Að Ísland verði fullgildur aðili að alþjóðasamstarfi til verndar loftslagi og gegn mengun andrúmslofts af völdum orkunotkunar.

· Að móta sjálfbæra orkustefnu með sýn til 21. aldarinnar allrar.

· Að leggja mat á þær orkulindir sem til greina kemur að nýta í fyrirsjáanlegri framtíð, með tilliti til heildarorkumagns, líklegs framleiðslukostnaðar, byggðaþróunar og náttúruspjalla.

· Að útfæra áætlanir um vetnissamfélag og/eða aðra orkugjafa/orkubera sem taki við af innfluttu jarðefnaeldsneyti.

· Að gera sérstaka athugun á íslensku vatnsafli og jarðvarma með tilliti til sjálfbærni.

· Að Ísland gerist fullgildur þátttakandi í alþjóðasamstarfi um loftslagsvernd.

· Að ekki verði á þessu 5 ára tímabili ráðist í orkufrekan iðnað umfram það sem nú er samningsbundið.

Leiðir

Lokið verði gerð Rammaáætlunar um nýtingu vatnsafls og jarðvarma og aukið við rannsóknarþáttum, sérstaklega  hagrænum þáttum, svo og náttúrufari og menningarminjum.

Unnin verði verndaráætlun , m.a. um framtíðarþjóðgarða, ósnortin víðerni og önnur verndarsvæði. Eðlilegt er að slík áætlun sé unnin á forræði umhverfisráðuneytis af Náttúruvernd ríkisins og í samvinnu við skipulagsyfirvöld og fleiri aðila.

Niðurstöður þessara áætlana verði nýttar sem máttarstólpi frekari stefnumörkunar á pólitískum vettvangi.

Við verðlagningu raforku verði fullt tillit tekið til allra kostnaðarþátta, þar með talinn. fórnarkostnaður af landi og náttúruverðmætum sem farið gætu undir orkumannvirki.

Bornir verði saman ólíkir kostir t.d. í samgöngum og atvinnurekstri þegar orkunotkun er annars vegar. Til þess að svo megi verða þarf að leggja fram upplýsingar um orkukostnað og mengun við orkunotkun og bera saman mismunandi orkugjafa.

Í allri nýrri lagasetningu og við endurskoðun á lögum og reglum verði ofangreind markmið ætíð höfð að leiðarljósi.
Líffræðileg fjölbreytni

Vinstrihreyfingin - grænt framboð leggur áherslu á öfluga alþjóðlega samvinnu um umhverfismál og gerð bindandi sáttmála, sem fylgt er eftir með vöktun og aðhaldi um framkvæmd. Slíkir sáttmálar þurfa að mynda rökrænt kerfi til verndar umhverfinu. Sérstaka áherslu ber að leggja á gerð alþjóðasamnings um bann við losun þrávirkra lífrænna efna og banna hvers kyns losun geislavirkra efna í hafið. Mikla varúð ber að sýna við rannsóknir á sviði líftækni og við framleiðslu erfðabreyttra lífvera.

Íslendingum ber skylda til að taka á sig sömu byrðar og önnur iðnvædd ríki við gerð og framkvæmd alþjóðlegra sáttmála um vernd umhverfis og náttúru.

Langtímamarkmið  
· Að tryggja vernd líffræðilegrar fjölbreytni allra vistkerfa á landi, í sjó og í vötnum og tryggja að nýting náttúrulegra auðlinda lúti lögmálum sjálfbærni.

· Að þróa vísindalega, tæknilega og stjórnsýslulega getu til að skipuleggja viðeigandi aðgerðir og hrinda þeim í framkvæmd.

· Að skrá allar lífverur (plöntur, dýr og örverur), sem lifa í íslenskri náttúru og meta útbreiðslu þeirra og ástand og skrá þær erfðaauðlindir sem íslensk náttúra er talin búa yfir auk þess að gera áætlanir um eftirlit, varðveislu og hagnýtingu þeirra með verndarsjónarmið og langtímamarkmið í huga.

· Að skrá og skilgreina allar vistgerðir (búsvæðagerðir) á Íslandi.

· Að ljúka gerð válista, sem nær til allra lífvera og vistgerða.

· Að móta stefnu um innfluttar tegundir og stýra notkun þeirra á grunni skilgreindra markmiða og vísindalegrar þekkingar.

· Að gera landsáætlun um verndun vistgerða m.t.t. líffræðilegrar fjölbreytni. 

· Að tryggja öfluga þátttöku Íslands í alþjóðlegu samstarfi um líffræðilega fjölbreytni, m.a. með því að sinna af metnaði þátttöku í samningi Sameinuðu þjóðanna um líffræðilega fjölbreytni, CITES-samningnum, Ramsar-samningnum og Bernar-samningnum.

· Að ljúka við skýrslu Íslands um líffræðilega fjölbreytni hér á landi og senda hana skrifstofu samnings Sameinuðu þjóðanna um líffræðilega fjölbreytni
· Að auka fjármagn til rannsókna á innfluttum tegundum og áhrifum þeirra á íslenska náttúru..
Leiðir

Skráðar verði allar innfluttar tegundir og rannsökuð áhrif þeirra á íslenska náttúru.

Við gerð fjárlaga verði gert ráð fyrir afmörkuðum fjárhæðum til þess að standa straum af kostnaði við aðild Íslands að alþjóðlegu samstarfi um líffræðilega fjölbreytni.

Unnið verði að fræðslu um mikilvægi líffræðilegrar fjölbreytni með það að markmiði að auka meðvitund almennings, fyrirtækja og stofnana um ábyrgð sína.

Sinna þarf markvisst verkefnum á borð við CPAN-verkefnið sem ætlað er að meta kerfisbundið fyrirliggjandi upplýsingar um lífríki friðaðra svæða og meta þörf á friðun nýrra svæða til þess að tryggja næga vernd allra þátta í flóru og fánu viðkomandi landa.

Komið verði á skipulegri vöktun lífríkisins, sem byggi á nýjustu tiltækum rannsóknum og válistum sem spanna lífríki Íslands.

Fylgst verði með áætlunum um rannsóknarsamstarf Norðulandaþjóða á sviði erfðabreyttra lífvera. Í því sambandi verði siðferðilegar og samfélagslegar afleiðingar af notkun erfðabreyttra lífvera skilgreindar, m.t.t. áhrifa á líffræðilega fjölbreytni.

Alþjóðlegur dagur líffræðilegrar fjölbreytni, 22. maí, verði nýttur til að vekja athygli á mikilvægi þess að vernda og viðhalda líffræðilegri fjölbreytni í lífríkinu. Gefið verði út kynningarefni í tilefni dagsins og hann auglýstur hraustlega.

Náttúruvernd, landslag og menningarminjar

Lífríki landsins, landslag og jarðmyndanir eru sérstök náttúruauðlind sem þarf að vernda með heildstæðri löggjöf og skipulagi. Setja þarf í lög sérstök ákvæði um landslagsvernd og efnistöku og við  allar áætlanir og ákvarðanir um nýtingu landsins verður að taka ríkulegt tillit til náttúruverndar.

Menningararfur þjóðarinnar er að hluta til fólginn í ýmis konar menningarminjum í náttúrunni. Fjölmargar slíkar minjar hafa þegar glatast, aðrar liggja undir skemmdum. Stórauka þarf skráningu slíkra menningarminja og tryggja fjármagn til að vernda þær þannig að komandi kynslóðir fái sem gleggsta mynd af búsetu og lífi í landinu fyrr á tímum.

Langtímamarkmið

· Að tryggja að sem mest af íslenskri náttúru, lífríki, jarðmyndunum og landslagi haldist óraskað og fái að þróast eftir eigin lögmálum.

· Að vernda og rannsaka búsetulandslag með menningarminjum þannig að saga genginna kynslóða varðveitist sem hluti af náttúru og landslagi.

· Að auka verulega fjárveitingar til Náttúruverndar ríkisins og annarra þeirra aðila sem falin er framkvæmd laga nr. 44/1999 um náttúruvernd svo að unnt sé að standa við ákvæði og skuldbindingar sem í lögunum felast.

· Að auka verulega fjárveitingar til Þjóðminjasafns Íslands og þjóðminjavörslunnar

· Að koma á skipulegri samvinnu náttúruverndar-, skipulags- og þjóðminjayfirvalda til að marka stefnu og tryggja, e.t.v. með fyllri lagaákvæðum, verndun búsetuminja og annarra menningarminja sem hluta af náttúruvernd og skipulagsákvörðunum. Fjármagn verði veitt sérstaklega í þessu skyni.

Leiðir

Náttúrustofur í landshlutum verði festar í sessi og efldar með auknum ríkisstuðningi og komið á skipulegri samvinnu þeirra við Náttúruvernd ríkisins til eflingar náttúruverndarstarfi auk samstarfs við Náttúrufræðistofnun.

Náttúrufræðistofnun verði efld, m.a. með því að fjölga setrum hennar utan Reykjavíkur eins og lög heimila.

Staða og starfshættir náttúruverndarnefnda, sbr. 11. grein laga um náttúruvernd, verði tekin til endurskoðunar í samvinnu við sveitarstjórnastigið með það í huga að treysta stöðu þeirra og skapa aukin tengsl við náttúrustofur landshlutanna.

Stefnumörkun varðandi náttúruvernd og verndun líffræðilegrar fjölbreytni verði samtengd og ákvæði laga/reglugerða endurskoðuð í ljósi vinnu þar að lútandi.

Ráðgjafarhlutverk Náttúruverndarráðs verði treyst og ráðinu falin betur afmörkuð verkefni en nú er og starfsaðstaða þess bætt. Náttúruverndarþing verði eflt sem umræðu- og ályktanavettvangur um náttúruverndarmálefni.

Samspil náttúruverndarstarfs og skipulagsvinnu verði treyst, bæði við Skipulagsstofnun, sveitarfélög og Samvinnunefnd um skipulag miðhálendis.

Við allar stærri framkvæmdir sem falla undir kröfu um mat á umhverfisáhrifum þarf að tryggja að tengdar framkvæmdir fylgi með í matinu.

Staðardagskrá 21 fái aukinn og vel skilgreindan stuðning og staða hennar gagnvart ríki og sveitarfélögum verði útfærð og treyst frá því sem nú er.

Undirbúin verði lagaákvæði um verndun og endurheimt votlendis og þau felld inn í náttúruverndarlöggjöf. Hliðsjón verði höfð af úttekt á öllu votlendi á landinu sem ljúka skal á árinu 2001.

Stuðningur verði aukinn við áhugasamtök um náttúruvernd.

Endurskoðað verði hvernig best megi standa að eftirliti með framkvæmd náttúruverndarlaga og annarrar löggjafar á umhverfissviði.

Treyst verði staða landvarða á friðlýstum svæðum og í óbyggðum, sbr. m.a. stöðu þjóðgarðsvarða (park rangers) í Bandaríkjunum og víðar.

Gróður- og jarðvegsvernd 

Nýting landsins hefur leitt til meiri gróður- og jarðvegseyðingar en þekkist annars staðar í Evrópu. Með aukinni velmegun og þekkingu er nú svigrúm til að hætta þeirri ofnýtingu gróðurlands sem viðgekkst í aldaraðir. Til að ná fram bættri nýtingu og vernd gróðurs þarf nána samvinnu við þá sem nýta landið, sérstaklega bændur og aðra landeigendur. Þar eru þekking og fræðsla lykilhugtök. Mikilvægt er að samþætta lagaákvæði um verndun jarðvegs og gróðurs og gera vistfræðileg og siðræn gildi að undirstöðu í verndun og nýtingu. 

Við nýtingu endurnýjanlegra náttúruauðlinda verður ætið að gæta þess að höfuðstóll þeirra sé í engu skertur.
Aðgæslu er þörf við innflutning lífvera til landsins. Það á ekki síður við um innflutning jurta en þegar fjallað er um innflutning dýra eða erfðavísa. Nauðsynlegt er að sem allra fyrst verði settar reglur um val og notkun innfluttra tegunda til landgræðslu og skógræktar.

Langtímamarkmið

· Að gróður og jarðvegur í úthaga fái að þróast eftir umhverfisskilyrðum í landinu.

· Að hvergi verði tekið meira frá villtu gróðurríki („höfuðstóli“) með beit en sem svarar endurnýjunarhæfni („vöxtum“) á hverjum tíma.

· Að í allri ræktun utanhúss verði tekið tillit til líffræðilegrar fjölbreytni samkvæmt ákvæðum alþjóðasamninga með sérstöku tilliti til íslenskra aðstæðna og byggt á rannsóknum og þekkingu.

· Að þess verði gætt að dreifa ekki í gróðurríkinu tegundum sem valdið geti óæskilegri röskun á gróðurvistkerfi landsins (innrásartegundir, „exotic species“)

· Að skipulag aðgerða, rannsóknir, stjórnun og vöktun fari fram svæðisbundið til að tryggja lýðræðislega aðild hlutaðeigandi og efla búsetu víða um land.

· Að sett verði almenn löggjöf um gróður- og jarðvegsvernd er byggi á bestu þekkingu og ákvæðum alþjóðasamninga og taki einnig til skógverndar, skógræktar og landgræðslu. 

· Að á grundvelli almennrar löggjafar um gróður- og jarðvegsvernd verði endurskoðuð sérlög er varða ræktun og nýtingu, svo sem um skógrækt, landgræðslu og búfjárbeit í úthaga.

· Að mótuð verði áætlun um rannsóknarþörf á sviði gróður- og jarðvegsverndar og leitast við að tryggja fjármagn til verkefna samkvæmt forgangsröðun.

Leiðir

Marka þarf skýra stefnu um beitarstjórnun og vöktun á ástandi gróðurs og jarðvegs

og gera áætlun – í víðtækri samvinnu allra hlutaðeigandi hagsmunasamtaka, áhugafélaga, opinberra stofnana og rannsóknaraðila á sviði gróður- og jarðvegsverndar – um aðferðir til að stilla saman nýtingu og verndun á þessu sviði með tilliti til markmiða um sjálfbæra þróun.

Koma þarf á skýrri verkaskiptingu opinberra aðila, ráðuneyta, ríkis og sveitarfélaga, á sviði gróður- og jarðvegsverndar.

Laga verður ákvæði skipulagslaga og laga um mat á umhverfisáhrifum eftir því sem við á að ofangreindri stefnumörkun.

Lífrænar auðlindir hafsins

Vinstrihreyfingin - grænt framboð styður vistvænar fiskveiðar og vernd uppvaxtarsvæða nytjafiska. Tryggja þarf sjálfbæra nýtingu vistkerfa á hafsbotni og friða fyrir botnlægum og hreyfanlegum veiðarfærum þau svæði sem brýnt er talið að vernda.

Sjávarútvegurinn á að aðlaga sig markmiðum sjálfbærrar þróunar og vinna markvisst að því að bæta umgengni um náttúruna og lífríkið, þ.e. einstaka nytjastofna, vistkerfi hafsbotnsins og hafsbotninn sjálfan.

Sjálfbær sjávarútvegsstefna treystir byggð og eflir atvinnu í landinu öllu. Slík stefna stuðlar einnig að aukinni fullvinnslu framleiðslunnar og þar með aukinni verðmætasköpun og hámarksafrakstri auðlindanna innanlands.

Mikilvægt er að leggja áherslu á fullvinnslu afla með vistvænu framleiðsluferli þannig að sem mest verðmæti fáist með sem minnstum áhrifum á umhverfið. Mengunarbótareglan úr Ríó-yfirlýsingunni leggur auknar skyldur á herðar þeirra er stunda matvælaframleiðslu, þ.m.t. útgerð og fiskvinnslu. Frá fiskvinnslu á Íslandi fer umtalsvert magn af nýtanlegu þurrefni og með nýrri hreinsitækni væri mögulegt að nýta slíkt umhverfinu til hagsbóta, t.d. með framleiðslu lífrænna áburðarefna. 

Langtímamarkmið
· Að sjálfbær og siðferðilega ábyrg nýting lífrænna auðlinda hafsins verði ætið höfð að leiðarljósi

· Að nýting á auðlindum hafsins byggi á heildarsýn, þekkingu og rannsóknum

· Að við allar veiðar og nýtingu verði verndar sjávarbotnsins gætt og vistvænar veiðiaðferðir fái forgang 

· Að nýta lífrænar auðlindir hafsins til að stuðla að jafnvægi í búsetu landsins

· Að efla innlendar rannsóknir og alþjóðlegt rannsóknarsamstarf til að styrkja vísindalegan grundvöll fiskveiðistjórnunar og framleiðslu.

· Að auka rannsóknir á sjávarvistkerfum, nytjastofnum og áhrifum veiða og veiðiaðferða og huga einnig að auknum rannsóknum á nýtingu auðlinda hafsins, með tilliti til umhverfis-, efnahags- og félagslegra þátta 

· Að tryggja forgang vistvænna veiðiaðferða á grunnslóð

· Að stuðla að þróun og notkun kjörhæfra veiðarfæra 

· Að nýing allra nytjastofna verði ákvörðuð að undangengnum rannsóknum 

· Að fylgst verði sérstaklega með veiðum þeirra tegunda sem ekki lúta almennum reglum um veiðistjórnun til að hamla gegn ofveiði og tryggja eðlilegan viðgang þeirra. 

· Að bæta meðferð og nýtingu afla og koma í veg fyrir brottkast. 

· Að hefja tilraunir með vetni sem orkugjafa í fiskiskipum

· Að byggðatengja nýtingarréttindi á grunnslóð

Leiðir

Brýnt er að hafrannsóknir verði efldar með sérstakri áherslu á að fylgjast með samspili tegundanna og viðgangi staðbundinna stofna. Einnig þarf að efla möguleika rannsóknarstofnana á að skoða áhrif mismunandi veiðarfæra, bera saman árangur fiskverndaraðgerða, rannsaka áhrif ólíkra veiðarfæra á hafsbotninn og sinna fleiri slíkum rannsóknarverkefnum sem ekki hefur verið sinnt sem skyldi m.a. vegna fjárskorts. Styrkja þarf alþjóðlegt rannsóknarsamstarf til að styrkja vísindalegan grundvöll fiskveiðistjórnunar og framleiðslu. 

Farið verði yfir alla alþjóðasamninga og skuldbindingar sem Íslendingar eru aðilar að í þeim tilgangi að tryggja að uppfylltar verði þær kröfur sem lúta að umgengni við lífríki og náttúru, s.s Ríó-yfirlýsinguna, CITES-samninginn, Bernar-samninginn og áætlunina um sjálfbær Norðurlönd.

Taka þarf orkunotkun í sjávarútvegi sérstaklega til skoðunar með það að markmiði að stuðla að þróun í átt til orkusparnaðar og nýtingar vistvænna orkugjafa í sjávarútvegi á Íslandi. Rannsóknir gefa vísbendingu um að báta- og strandveiðiflotinn skili margföldu aflaverðmæti á hvert tonn af olíu miðað við það sem gerist í togaraútgerð. Vinna þarf markvisst að því að draga úr orkunotkun á aflaeiningu. 

Gerðar verði tilraunir með að leyfa löndun tiltekins meðafla þar sem aðstæður mæla með slíku. Tryggt verði að löndun meðaflans fylgi ekki efnahagslegur ávinningur eða hvati. Lokun veiðisvæða vegna smáfisks tryggi jafnframt að ekki verði gert út á smáfisk. Sóknartakmarkanir verði notaðar sem fyrst við stjórn veiða smábáta og strandveiðiflotans til að tryggja skjótan árangur aðgerða gegn brottkasti fisks. Sé fiski eftir sem áður hent þrátt fyri rýmkaða möguleika til að færa allan afla að landi gildi um það mjög hörð viðurlög.

Hafin verði sérstök endurskoðun á öðrum þáttum fiskverndar svo sem reglum um notkun veiðarfæra, landhelgislínum sem vernda grunnslóðina, friðun svæða, friðun á hrygningartíma o.s.frv.

Hafinn verði undirbúningur þess að flokka útgerðina enn frekar niður með hliðsjón af stærð, útgerðarháttum, veiðarfærum o.fl. Við þá flokkun þarf einnig að hafa í huga  æskilega samsetningu flotans og sóknarmynstur og taka tillit til hagsmuna  lífríkisins og æskilegrar nýtingar viðkomandi stofna.

Lífrænar auðlindir landsins

Vegna fátæktar og þekkingarleysis þjóðarinnar gekk hún á gæði landsins um aldir.  Í dag eru viðhorfin önnur og almennur skilningur á mikilvægi þess að nýting landsins og vernd fari saman.  Vinstrihreyfingin - grænt framboð telur mikilvægt að landbúnaðurinn og öll önnur nýting auðlinda landsins þróist í góðri sátt við umhverfið og á grundvelli viðhorfa um sjálfbæra þróun. Vinstrihreyfingin - grænt framboð vill virkja bændur og aðra landeigendur til að endurheimta landgæði með auknum verkefnum í landgræðslu og skógrækt sem leiði til sjálfbærra vistkerfa.  Í öllum landgræðslu- og skógræktarverkefnum er mikilvægt að gera skýran greinamun á ræktun lands og vistheimt.  Nauðsynlegt er að styðja bændur og aðra landeigendur dyggilega með ráðgjöf og aðgangi að nauðsynlegu hráefni og tækjakosti til að sinna þessum verkefnum. 

Vinstrihreyfingin – grænt framboð telur mikilvægt að íslenskur landbúnaður byggi á vistvænu framleiðsluferli sem sé aðlagað auðlindum og byggð landsins.  Forðast skal eftir mætti samþjöppun í landbúnaði og verksmiðjubúskap, bæði vegna vistfræðilegra og heilbrigðislegra vandamála sem slíkum búskap er samfara.. Líta má á þróun nokkurra greina landbúnaðar í Evrópu sem víti til að varast við þróun íslensks landbúnaðar.  Öruggar og vistvænar afurðir verða sífellt mikilvægari  og eftirsóttari og skapa vistvænum íslenskum landbúnaði sérstöðu og sóknarfæri á komandi árum.  Í því sambandi eru þeir möguleikar sem felast í lífrænni ræktun   mjög mikilvægir og skapa spennandi tækifæri.

Vinstri-hreyfingin – grænt framboð vill minna á mikilvægi landbúnaðar og íslenskra búfjárkynja  í menningararfleifð þjóðarinnar.    Þó skammt sé síðan stærsti hluti þjóðarinnar starfaði við landbúnað, er verkmenning og verkkunnátta hins gamla bændasamfélags að tapast ótrúlega hratt.  Gömul verkmenning og verkkunnátta getur í mörgum tilfellum vísað veginn til vistvænni búskaparhátta og er því mikilvægt að hún tapist ekki, en fái tækifæri til að þróast í takt við áherslur og þarfir á hverjum tíma.  Íslenski hesturinn hefur hlotið alþjóðlega viðurkenningu og er eftirsóttur á erlendri grundu fyrir sérstöðu sína.  Hin íslensku búfjárkynin hafa ekki síður sérstöðu og fer eftirspurn eftir þeim vaxandi.  Vinstrihreyfingin – grænt framboð telur mikilvægt að íslenskur landbúnaður verði í framtíðinni sem hingað til byggður á íslensku búfjárkynjunum  þar sem þau séu best aðlöguð íslenskum aðstæðum og henti því best til þróunar vistvæns íslensks landbúnaðar.

Langtímamarkmið
· Að vernda íslenska náttúru, búsvæði og vistkerfi
· Að endurheimta sjálfbær vistkerfiAð stuðla að sjálfbærri og siðfræðilega ábyrgri nýtingu auðlinda landsins
· Að takmarka notkun innfluttra tegunda við ræktun 
· Að stuðla að því að vistvænir og lífrænir framleiðsluhættir, sem taka tillit til líffræðilegrar fjölbreytni, náttúru og menningarumhverfis, séu grundvöllur íslensks landbúnaðar
· Að auðlindir landsins séu notaðar til að framleiða öruggar og vistvænar afurðir í háum gæðaflokki
· Að vernda íslenska plöntu- og húsdýrastofna
· Að tryggja að bústærðir séu í samræmi við landstærð og sjálfbæra landnýtingu 
· Að fjölskyldubú séu grundvallareining íslensks landbúnaðar.
· Að tryggja að landbúnaður stuðli að þróun og lífvænlegum samfélögum í strjálbýli
· Að varast samþjöppun og verksmiðjubúskap vegna álags á vistkerfið, mengunarhættu og neikvæðra félagslegra áhrifa.

· Að gerður verði greinarmunur á uppgræðslu lands til ræktunar og til vistheimtar og einungis innlendar tegundir notaðar til vistheimtar lands

· Að gerður verði greinarmunur á ræktun nytjaskóga og landgræðsluskóga og einungis innlendar tegundir notaðar til landgræðsluskóga en erlendar tegundir takmarkaðar við nytjaskóga

· Að auknar verði rannsóknir á íslenskum gróðurlendum, á framvindu gróðurs, á gróðurnýtingu og áhrifum nýtingar og beitar

· Að teknir verði upp umhverfisstyrkir til vistvænnar og lífrænnar landbúnaðarframleiðslu

· Að tryggja markvissa tengingu rannsókna í umhverfis- og landbúnaðarmálum

· Að áhersla verði lögð á mikilvægi vistvæns landbúnaðar til viðhalds menningalandslagi, menningarminjum og menningararfi þjóðarinnar

· Að auka rannsóknir á möguleikum lífrænnar ræktunar á Íslandi

· Að gera leiðina frá framleiðendum til neytenda sýnilega þannig að hægt sé að rekja uppruna vörunnar

· Að viðhalda verkþekkingu og verkmenningu með því að endurvekja gamla framleiðsluhætti í landbúnaði og stuðla að náttúrulegum og vistvænum búskaparháttum

· Að komið verði í veg fyrir kynblöndum íslenskra búfjárkynja

Leiðir

Öll uppgræðsla, hvort sem er til landgræðslu eða skógræktar, sem tekur yfir ákveðna landstærð, verði skilgreind og skipulagsskyld 

Aukin verði framlög til rannsókna á íslenskum gróðurlendum og nýtingu þeirra

Í landbúnaði verði horfið frá framleiðslutengdum styrkjum til umhverfisstyrkja fyrir vistvæna framleiðslu.

Auknar verði rannsóknir og söfnun upplýsinga um vægi landbúnaðar fyrir þróun dreifbýlis og menningar- og söguvitund þjóðarinnar og sérstöku framlagi veitt til rannsókna á möguleikum lífrænnar ræktunar og annarra vistvænna framleiðsluhátta í íslenskum landbúnaði

Allar landbúnaðarvörur verði upprunamerktar. 

Fundnar verði leiðir til að opna fyrir fullvinnslu landbúnaðarvara, sem byggð verði á hefðbundnum íslenskum aðferðum, heima á búunum

Allur innflutningur búfjárkynja verði bannaður. 
Ósnortin víðerni

Vaxandi skilningur er nú hér á landi sem og um allan heim á þeirri staðreynd að ósnortið land og villt náttúra er auðlind sem virða ber og varðveita á eigin forsendum. Í mörgum löndum er nú unnið að verndun slíkra svæða, en fáar þjóðir eiga jafnmikla möguleika og við Íslendingar í þeim efnum. Sérstaða Íslands felst fyrst og fremst í einstæðri náttúru og því hve strjálbýlt landið er og stórir hlutar þess enn óbyggðir og lausir við mannvirki og rask  Fjölbreytileiki íslenskra víðerna og víðsýni er einstakt á heimsvísu og telja má að á fáum eða engum stöðum sjáist landmótunaröfl náttúrunnar jafn greinilega og á hinum íslensku víðernum. Þessi sérstaða er stærsti þátturinn í þeirri ímynd sem flestir vilja að landið hafi og sem er í æ ríkari mæli notuð sem grunnur undir uppbyggingu og eflingu atvinnuvega.

Langtíma markmið

· Að taka frá samfelld ósnortin svæði fyrir komandi kynslóðir.

· Að tryggja óhefta þróun náttúru samkvæmt eigin lögmálum um ókomin ár.

· Að viðhalda samfelldum og ósnortnum svæðum til útivistar, rannsókna og fræðslu.

· Að treysta ímynd Íslands sem óspillts lands með óspillta náttúru. 

· Að kortleggja og afmarka landsvæði sem falla undir skilgreiningu náttúruverndarlaga um ósnortin víðerni.

· Að móta áætlun um varðveislu ósnortinna víðerna.

· Að setja reglur um umferð og umgengni um ósnortin víðerni.

Leiðir

Varðveita þarf ósnortin landsvæði með því að taka samfelld ósnortin svæði frá fyir komandi kynslóðir og tryggja óhefta þróun náttúru samkvæmt eigin lögmálum um ókomin ár. Þannig verður viðhaldið samfelldum og ósnortnum svæðum til útivistar, rannsókna og fræðslu, tryggð og treyst ímynd Íslands sem óspillts lands með óspillta náttúru.

Afla þarf upplýsinga um þessi svæði, jarðfræði þeirra, lífríki og núverandi nýtingu og hagnýta þær til stýringar, rannsókna og fræðslu

Skilgreina þarf og afmarka ósnortin víðerni og varðveita svæði þar sem náttúran ræður ríkjum og maðurinn kemur einungis sem gestur. Í þeim tilgangi er nauðsynlegt að draga úr ummerkjum um mannvist eins og kostur er, takmarka vélknúna umferð og stefna markvisst að fækkun slóða og skála á svæðinu.

Við skilgreiningu ósnortinna víðerna má hafa til hliðsjónar eftirfarandi skilgreiningu: “Landsvæði sem er a.m.k. 25 km2 að stærð eða þannig að hægt sé að njóta þar einveru og náttúrunnar án truflunar af mannvirkjum eða umferð vélknúinna farartækja á jörðu, er í a.m.k. 5 km fjarlægð frá mannvirkjum og öðrum tæknilegum ummerkjum, svo sem raflínum, orkuverum, miðlunarlónum og þjóðvegum, og þar sem ekki gætir beinna ummerkja mannsins og náttúran fær að þróast án álags af mannlegum umsvifum. (Starfshópur um skilgreiningu ósnortinna víðerna 1998)

Tryggja þarf fast fjárframlag til þessara verkefna á fjárlögum.

Ferðaþjónusta og útivist

Vinstrihreyfingin- grænt framboð telur eflingu ferðaþjónustu einkar vænlegan kost í íslensku atvinnulífi og vaxtarmöguleika mikla. Mikilvægt er að umsvif í ferðaþjónustu skapa tiltölulega mörg störf, þau dreifast nokkuð jafnt um landið og höfða til beggja kynja.

Undirstaða íslenskrar ferðaþjónustu hefur verið náttúra landsins og sérstætt landslag, ekki síst óbyggð víðernin, sem eiga sér fáa líka. Brýnt er að tryggja að sú ímynd sem við viljum að landið hafi í okkar eigin og annarra augum sé sannleikanum samkvæm. Efla þarf náttúruvernd og tryggja góða umgengni um landið og sjá til þess að ferðamennskan valdi ekki tjóni á viðkvæmri náttúru landsins. Menningartengd ferðaþjónusta er í örum vexti og gefur menningararfur þjóðarinnar þar óteljandi sóknarfæri. Vinstrihreyfingin – grænt framboð telur mikilvægt að styðja vel við bakið á menningartengdri ferðaþjónustu sem gefur mikla möguleika víða um land.  Menningartengd ferðaþjónusta léttir á ferðamannaþunga á viðkvæmum en vinsælum stöðum á hálendinu og færir ferðaþjónustuna niður á láglendi, jafnframt því að skapa atvinnu heima í héraði og treysta menningu og byggðir landsins.  

Langtíma markmið

· Að Ísland verði til fyrirmyndar í verndun náttúru og umhverfis, m.a. í tengslum við ferðaþjónustu og útivist.
· Að sérstaklega verði unnið að verndun ósnortinna víðerna landsins, sbr. kafla hér að framan.

· Að við allt skipulag ferðamála og rekstur í ferðaþjónustu verði það grundvallaratriði að íslensk náttúra og umhverfi bíði ekki tjón af.

· Að útivist og ferðamennska samræmist í hvívetna markmiðum um sjálfbæra þróun. 

· Að í vaxandi mæli verði horft til menningartengdar ferðaþjónustu við uppbyggingu ferðamannaiðnaðar hérlendis

· Að kortleggja ósnortin víðerni landsins og vinna áætlun um verndun þeirra. (Sjá kafla hér að framan

· Að efla svokallaða „græna ferðamennsku“ (eco-tourism) sem leggur áherslu á samstarf við heimamenn á hverjum stað og vistvæna umgengnishætti.

· Að vinna fastmótaða áætlun um úrbætur á ferðamannastöðum bæði með öryggi ferðamanna og náttúrunnar í huga.

· Að breikka grunn markaðssetningar í ferðaþjónustu með auknum áherslum á sögu, menningu og mannlíf til viðbótar hefðbundinni áherslu á náttúruskoðun.

· Að styðja sérstaklega við bakið á sveitarfélögum og einstaklingum sem vilja byggja upp menningartengda ferðaþjónustu

· Að auka fjárframlög hins opinbera til verndar náttúru og umhverfi árlega með markvissum hætti þannig að þau hafi að minnsta kosti þrefaldast að 5 árum liðnum.

Leiðir 
Lögð verði áhersla á uppbyggingu ferðaþjónustu og útivistar og fylgst grannt með umgengni um ferðamannastaði svo að hægt verði að bregðast við landspjöllum í tæka tíð. 

Gert verði átak í fræðslu og upplýsingagjöf um ferðaleiðir, um athyglisverða staði, um náttúru og umhverfi og umgengnisreglur. Fræðslan þarf að ná bæði til erlendra og innlendra ferðamanna. 

Unnið verði samkvæmt fastmótaðri áætlun um úrbætur á ferðamannastöðum.

Byggð verði upp aðstaða til móttöku ferðamanna víða um landið til þess að minnka álag á viðkvæmum stöðum.

Aukinn verði þáttur sögu og menningar í ferðaþjónustu m.a. í þeim tilgangi að draga úr ofuráherslu á náttúruskoðun.

Umhverfismennt

Markviss umhverfismenntun felur í sér að sérhver einstaklingur hljóti almenna fræðslu um nánasta umhverfi sitt og þær hættur sem að því stafa vegna mannlegra umsvifa. Þá fræðslu þarf að byggja upp á öllum skólastigum. Annars vegar verður að tryggja að kennsla í umhverfismennt sé samofin öllum námsgreinum í leik-, grunn- og framhaldsskólum – hins vegar verður einnig að ætla þeirri fræðslu sérstakan afmarkaðan tíma í skólastarfinu. Mikilvægt er að umhverfismennt einskorðist ekki einungis við skólakerfið heldur sé samþætt sem flestum greinum þjóðfélagsins.  Mörg sveitarfélög vinna nú að gerð Staðardagskrár 21 og margar fjölskyldur taka þátt í GAP (Global Action Plan), sem hefur að markmiði aukna umhverfisvitund, á vegum Landverndar.  Vinstrihreyfingin – grænt framboð leggur áherslu á mikilvægi slíkra grasrótarhópa til aukinnar umhverfisvitundar og umhverfismenntunar jafnframt auknum áherslum í hinu almenna skólakerfi. 

Langtímamarkmið

· Að byggja upp vitund þjóðarinnar um mikilvægi umhverfisins, efla skilning á náttúrunni og næmi fyrir þeirri lífssýn að gæði náttúrunnar megi aldrei nýta í hugsunarleysi til að fullnægja stundarhagsmunum.

· Að tryggja að allir nemendur í leik-, grunn- og framhaldsskólum hljóti markvisst uppeldi og fræðslu um umhverfismál.

· Að byggja upp rannsóknir og þróunarstarf á sviði náttúru- og umhverfisvísinda m.a. með því að auka tækifæri til rannsóknartengds framhaldsnáms á þessu fræðasviði við háskóla.

· Að styðja við bakið á grasrótarhreyfingum sem vinna að aukinni umhverfisvitund

· Að auka almenna umfjöllun um umhverfismál í fjölmiðlum.

· Að samþætta umhverfisfræðslu kennslu annarra námsgreina á öllum skólastigum og sjá til þess að skólarnir hafi aðgang að vönduðu og fjölbreyttu námsefni um umhverfismál.

· Að styðja viðleitni skóla á öllum skólastigum til fjölbreyttrar samvinnu sín á milli og við erlenda skóla um verkefni á sviði umhverfismála.

· Að skipuleggja sérhæfða umhverfisfræðslu fyrir starfsfólk í afmörkuðum starfs- og fræðigreinum og fyrir aðra hópa.

· Að sjá til þess að á vettvangi sveitarfélaganna verði umsjón með því að markvisst sé unnið að umhverfismarkmiðum sveitarfélagsins skilgreindur þáttur í starfi eins eða fleiri starfsmanna, t.d. þannig að ráðnir verði umhverfisfulltrúar.

· Að veita árlega styrki til rannsókna og þróunarverkefna á sviði náttúru og umhverfisvísinda og skapa þeim sem vinna að slíkum verkefnum tækifæri til að kynna niðurstöður sínar á aðgengilegan hátt.

· Að efla starf sveitarfélaganna á sviði umhverfismála og hvetja þau til að fylgja eftir markmiðum Staðardagskrár 21.

· Að veita GAP-verkefninu fjárhagsstuðning til þróunar og gera því kleift að ná til fleiri aðila 

· Að styrkja fjölmiðla til innlendrar dagskrárgerðar um umhverfismál bæði heima fyrir og í alþjóðlegu samhengi.

Leiðir

Sérstök áhersla verði lögð á þjálfun kennara í að tengja hugmyndir umhverfisverndar við kennslu allra námsgreina. Á sama hátt verði lögð áhersla á að námsefnishöfundar hafi sjónarhorn umhverfisverndar í huga við gerð námsefnis í öllum námsgreinum eins og gerð hefur verið krafa um að í öllu námsefni séu sjónarmið jafnréttis höfð að leiðarljósi. Þannig verður best vakin vitund nemenda um sameiginlega ábyrgð á umhverfinu og vernd þess.  Þá ber einnig að leggja áherslu á útgáfu sérstaks námsefnis í greinum umhverfis- og náttúruvísinda.

Skólar á öllum skólastigum setji fram umhverfismarkmið í skólanámskrá sinni. Mikilvægt er að bæði foreldrar og allir aðrir sem tengjast skólastarfi viðkomandi skóla þekki umhverfismarkmið skólans og leggi sitt af mörkum til að ná þeim.

Til að efla almenna umhverfisfræðslu verði komið á fót fleiri umhverfismenntasetrum sem bjóða lengri og skemmri námskeið um afmarkaða þætti á sviði umhverfismála. Slík umhverfismenntasetur geta m.a. orðið vettvangur til að kynna þróunarverkefni og vísindarannsóknir á sviði umhverfisvísinda.

Auk fræðslu fyrir skólanemendur á öllum aldri er nauðsynlegt að gert verði átak í sérhæfðri umhverfisfræðslu fyrir ýmsa hópa og starfsgreinar. Má þar nefna mikilvægi foreldrafræðslu, neytendafræðslu o.s.frv. Stuðla þarf að því að fyrirtæki og stofnanir sjái til þess að allt starfsfólk njóti fræðslu um umhverfismál, bæði almennt og um þau atriði sem sérstaklega varða starfsemi viðkomandi fyrirtækis, stofnunar og starfsmanns.

Áhersla verði lögð á það við fjölmiðla að þeir flytji fréttir af umhverfismálum og flétti fræðslu og upplýsingum um þau mál inn í annað efni sem flutt er. Huga þarf sérstaklega að því að efla innlenda dagskrárgerð fjölmiðla um umhverfismál.

Mikilvægt er að öll sveitarfélög á landinu marki sér stefnu í umhverfismálum og vinni að þeim málaflokki í anda Staðardagskrár 21. Þannig verður þekking íbúanna á umhverfismálum aukin og skerpt vitund þeirra um mikilvægi þess að umgangast náttúruna með virðingu. 

Samgöngur

Góðar samgöngur eru lífæðar nútímasamfélaga. Með bættum samgöngum aukast möguleikar framleiðenda og neytenda svo og atvinna og atvinnumöguleikar. Samgöngur eru einnig samofnar hagvexti þar sem auknar tekjur á hverjum tíma leiða til meiri eftirspurnar, þar með talið aukinnar eftirspurnar í samgöngukerfinu. En nútíma samgöngur hafa einnig í sér falda mjög marga neikvæða þætti, svo sem mikla auðlindanotkun í formi olíunotkunar og efniskostnaðar til bílaframleiðslu, mikið land fer undir vegi og önnur samgöngumannvirki og samgöngurnar sjálfar leiða af sér mengun lofts, láðs og lagar. Samgöngur eru ekki markmið í sjálfu sér heldur er þeim ætlað að létta aðgengi að vörum og þjónustu og efla tengsl manna á meðal. Þar sem samgöngurnar komast yfir ákveðinn þröskuld, og samgöngutæki og mannvirki anna ekki umferðarþunganum getur þetta markmið snúist upp í andhverfu sína.  

Vinstrihreyfingin – grænt framboð leggur áherslu á að skipulagning og stjórn samgangna taki mið af markmiðum um sjálfbæra þróun samfélagsins, og að við alla áætlunarvinnu sé megináhersla lögð á að leita leiða til að halda neikvæðum þáttum samgangna í lágmarki.

Langtímamarkmið

· Að samgönguþátturinn verði skoðaður sérstaklega við alla skipulagsvinnu, s.s. aðalskipulag, svæðisskipulag og deiliskipulag með tilliti til þess að samgöngurnar fullnægi þörfum samfélagsins en neikvæðum þáttum svo sem loftmengun, sjónmengun og hættu vegna umferðar sé haldið í lágmarki

· Að auka ár frá ári hlut endurnýjanlegra orkugjafa í flutningum og samgöngum

· Að auka hlut almenningssamgangna á kostnað einkabílsins

· Að minnka ár frá ári mengun af völdum samgangna hérlendis

· Að taka fullt tillit til umhverfis og náttúruverndarsjónamiða við uppbyggingu samgöngumannvirkja

· Að auka umferð hjólandi vegfarenda

· Að minnka þörf fyrir samgöngur og flutninga með bættum gagnaflutningsleiðum

· Að samþætta alls staðar þar sem kostur er íbúabyggð, þjónustu- og atvinnusvæði
· Að taka mið af raunverulegum umhverfis- og orkukostnaði við skipulagningu samgangna og flutninga 
· Að finna leiðir til að auka hlut einkabíla sem knúnir eru endurnýjanlegum orkugjöfum 
· Að gera almenningssamgöngur að góðum og eftirsóknarverðum valkosti með aukinni þjónustu og niðurgreiðslu kostnaðar
· Að greiða fyrir notkun rafknúinna vélahitara bifreiða
· Að tryggja að öll ný samgöngumannvirki verði háð mati á umhverfisáhrifum framkvæmdanna
· Að áhersla verði lögð á lagningu hjóla- og gangbrauta í þéttbýli
· Að ljúka lagningu ljósleiðara í sem flestar byggðir landsins 
Leiðir 
Við skipulagningu þéttbýliskjarna verði íbúasvæði, þjónustusvæði og atvinnusvæði samþætt meira en verið hefur og frá upphafi gert ráð fyrir hjóla- og göngustígum ásamt öruggum almenningssamgöngum þegar samgöngunet eru skipulögð. 

Gera þarf nákvæma kostnaðargreiningu á raunkostnaði við flutninga á sjó og landi og í lofti og valin sú flutningaleið sem hefur minnstan umhverfis- og þjóðhagslegan kostnað í för með sér í hverju tilfelli

Auka þarf fjárveitingar til rannsókna á nýtingu endurnýjanlegra orkugjafa í flutningum og samgöngum og hlutur einkabíla sem knúnir eru endurnýjanlegum orkugjöfum aukinn .

Til að auka hlut endurnýjanlegra orkugjafa í almenningssamgöngum og auka hlut almenningssamgangna almennt verði auknu fjármagni veitt í þróun og rekstur almenningssamgöngukerfisins

Efnanotkun og efnamengun

Nútíma samfélag notar aragrúa efna , og í Evrópu er talið að yfir 30.000 mismunandi efni séu í notkun með einum eða öðrum hætti á heimilum, í landbúnaði, iðnaði og víðar. Þessa þróun má að hluta til rekja til vaxandi hlutdeildar syntetískra efna á kostnað náttúrulegra efna. Slík efnaframleiðsla krefst oft mikillar orku og framkallar förgunarvandamál þegar líftími viðkomandi framleiðsluvöru er liðinn. Alþekkt er að brennsla margra syntetiskra efna framkallar hættuleg eiturefni og náttúrulegt niðurbrot gengur hægt eða gefur af sér eitraðar efnaafleiður.

Þess vegna er nauðsynlegt að koma í veg fyrir að sett séu í framleiðslu og dreifingu efni sem hafa í sér innbyggða umhverfishættu bæði til lengri sem skemmri tíma. Vandamálið er þó að langtímaeiginleikar um 70% þeirra syntetísku efna sem eru í notkun í nútíma iðnaðarsamfélagi hafa óþekkta eiginleika hvað varðar langtímaáhrif, förgunareiginleika og mögulegar hliðaverkanir.

Vegna eðlis viðfangsefnisins efnanotkunar og efnamengunar er alls ekki nægilegt skipuleggja aðgerðir á vettvangi einstakra ríkja. Ástæðurnar eru tvenns konar. Í fyrsta lagi er nauðsynlegt að rannsóknir á skaðsemi efna fari fram á alþjóðlegum vettvangi vegna umfangs og kostnaðar slíkrar vinnu. Í öðru lagi er efnamengun ekki bundin við landamæri. Minna má á að loftmengun fer um allt og mengun í sjó sömuleiðis um öll höf.

Langtímamarkmið 

· Efnanotkun má ekki fela í sér áhættu fyrir umhverfi og heilsu

· Notkun efna sem valda umhverfsálagi og hugsanlegu heilsutjóni skal hætt innan tveggja til þriggja áratuga.

· Efnaframleiðendur verði skuldbundnir til að sýna fram á skaðleysi framleiðsluvara sinna og ströngum varúðarreglum verði fylgt 

· Allar vörur sem koma á markað verði lausar við lífræn efni sem verða trauðla niðurbrotin eða hafa þá eiginleika að safnast upp í fæðukeðjum

· Allar vörur verði lausar við syntetisk krabbameinsvaldandi efni eða efni sem geta haft áhrif á erfðaefni lífvera eða hormónabúskap / æxlunarfærni

· Allar vörur verði lausar við eitraða þungmálma s.s. kadmíum, kvikasilfur eða blý

Leiðir

Safnað verði á alþjóðlegum vettvangi ítarlegum upplýsingum um eiginleika efna sem í notkun eru þar með taldar upplýsingar um  afleidd áhrif s.s. niðurbrotsáhrif, eitrunarárhrif, líffræðileg áhrif osfrv. Þetta starf þarf að vinna á mjög víðum vettvangi ef raunhæfur árangur á að nást t.d. innan EU og alríkisstofnana Bandaríkjanna á viðkomandi sviði. 

Gerð verði krafa um að allar tegundir efna verði til skoðunar óháð notkun hvort sem um er að ræða efni sem notuð eru í snyrtivörur / leikföng eða efna- / þungaiðnaði.

Fulltrúum Íslands í alþjóðlegu samstarfi á þessu sviði verði falið að beita sér fyrir ofannefndum aðgerðum á vettvangi alþjóðasamskipta á viðkomandi sviðum, með því að vinna að setningu alþjóðalaga og samninga og aðgerðaáætlana.

Matvæli og matvælaöryggi

Það gerist nú æ oftar að upp koma heilsufarsleg áföll í samfélaginu í tengslum við matareitranir vegna bakteríumengaðra  matvæla, sjúkdóma í búfé sem gætu lagst á menn eða vegna óæskilegra aðskotaefna sem í versta falli geta valdið ofnæmi hjá hópi neytenda.

Neytendur gera í vaxandi mæli kröfur um að matvælaframleiðsla sé sjálfbær frá umhverfissjónarmiði, sem og efnahagslegum og félagslegum sjónarmiðum. Vegna hinnar umfangsmiklu alþjóðaverslunar með matvæli er nauðsynlegt að Ísland og önnur Norðurlönd geri sameiginlegar kröfur og reyni að beita áhrifum sínum á vettvangi alþjóðasamninga og reglna sem gilda um þessi mál. .

Almennt verður að gera ráð fyrir að hið opinbera setji reglur um matvælaframleiðslu og eftirlit sem er skilvirkt og gagnsætt gagnvart öllum sem hlut eiga að máli, þar á meðal neytendum. Þegar vafi leikur á heilnæmi matvæla er það skylda hins opinbera að bregðast við umsvifalaust og af festu jafnvel þótt það hafi neikvæðar efnahagslegar afleiðingar fyrir einstaka matvælaframleiðendur þegar til skamms tíma er litið. Lykilatriði í matvælaöryggi mun þó ætið verða innra eigið eftirlit einstakra matvælafyrirtækja og miklar menntunarkröfur stjórnenda og starfsmanna við matvælaframleiðslu..

Jafnframt er það lykilatriði að neytendur hafi ítarlegar upplýsingar um uppruna, gæði og framleiðsluaðferðir þeirra matvæla sem eru á markaði. Aðeins með því móti geta neytendur tekið meðvitaða og upplýsta afstöðu gagnvart siðfræði mismunandi framleiðsluaðferða og sett saman hollan og heppilegan kost.

Langtímamarkmið

· Neytendur njóti öruggra matvæla í háum gæðaflokki

· Öllum matvælum fylgi ítarlegar upplýsingar um innihald þannig að auðvelt sé að setja saman hollan kost, 

· Öllum matvælum fylgi upplýsingar um framleiðsluaðferð(ir) þannig að hægt sé að leggja siðferðilegt mat sem neytandinn geti tekið afstöðu til.

· Öllum matvælum fylgi upplýsingar um uppruna þar sem liður í góðri umhverfishugsun felst í að kaupa matvæli sem framleidd eru í nærumhverfi fremur en þau sem flutt eru langt að 

· Að neytendur geri sér ljóst samhengið milli hreinnar náttúru og umhverfis og hreinni og öruggari matvæla

· Að leggja áherslu á alþjóðasamstarf á vettvangi matvælaöryggis (samningar og regluverk, upplýsingamiðlun) dýravelferðar, náttúrverndar og atvinnuumhverfis

· Að safna kerfisbundið upplýsingum um neysluvenjur og hollustuhætti þjóðarinnar og gera greiningu á megináhrifavöldum á neysluvenjur almennings

· Að rannsaka skipulega  notkun aukefna í matvælum og hvort aukaefnanotkun sé innan réttlætanlegra marka í hverju tilfelli 

· Að draga úr órökstuddri aukefnanotkun

· Að styrkja eftirlit með sjúkdómavöldum í matvælum

· Að halda íslenskri matvælaframleiðslu lausri við notkun fúkalyfja í vaxtarörvandi tilgangi

· Að beita varúðarreglu gagnvart notkun erfðabreyttra matvæla

· Að gera kröfu um upprunamerkingar og framleiðsluhætti á matvælum.

Leiðir

Endurskoða þarf markvisst öll lög og reglur þar sem fjallað er um matvælaframleiðslu og matvælaöryggi. 

Til þess að ofangreind markmið náist er mikilvægt að styrkja og efla Hollustuvernd ríkisins og gera henni kleift að sinna þessum mikilvægu verkefnum. Jafnframt er mikilvægt að samtök neytenda beiti sér af alefli til þess að kynna umbjóðendum sínum mikilvægi þess að fyllsta öryggis sé ávallt gætt við matvælaframleiðslu og að neytendur verði meðvitaðri og upplýstari um efnanotkun í matvælaframleiðslu, skaðsemi óæskilegra efna og aðra valkosti en nú eru til staðar þar sem vistvænni aðferðum er beitt.

Sérstaka áherslu þarf að leggja á menntun þeirra sem vinna við framleiðslu matvæla og efla þarf rannsóknir og eftirlit þar sem matvælaframleiðsla er stunduð. Mikilvægt er að fyrirtæki í matvælaiðnaði efli gæðakerfi sín og gæðaeftirlit. 

